
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


ધીમે ધીમે કોઈ સરસીહ્રદયે હંસ તરતો,

હશે શું ગંગાનો બરફ કટકો કો સરકતો!

ગતિ માપેલીથી જરી જરી ધીરે નાજુક પગો,

ખરે! એ શાન્તિમાં રજ પણ થતાં ભંગ ડરતો!



અહો! કેવું મીઠું કુદરત તણું આ રમકડું!

દિસે એ આનન્દી પ્રણયમય ચૈતન્યમય શું!

પ્રદેશો આ સૌનો મગરૂર પતિ આમ ફરતો -

સરેથી, સૂર્યેથી, કુદરતથી મીઠો રસ પીતો.



આ હંસની ઉપર નેત્ર રસાળ કોઈ,

ચોંટી રહ્યાં પ્રણયીથી બહુ કાળથી છે;

જ્યાં હંસ જાય તહીં પાછળ ચાલતાં તે,

કો શાન્તિની લહરીએ ગરકાવ થાતાં.



છે શાન્ત તોય નયનો અતિ ઉગ્ર ભાસે,

શોભે વિશાલ ભ્રમરે કરડાઈ દૈવી;

ઉત્સાહમૂર્તિ રમણીય પ્રભાત કેરી -

તેવો જ રમ્ય, દૃઢ, આર્દ્ર યુવાન દીસે.



ઝૂલે નીચે ખડ્ગ કેસરી શી કટિથી,

છે વામ હસ્ત દૃઢ મૂઠ પરે ઠરેલો;

એ ખડ્ગ એ જ કરને નકી યોગ્ય ભાસે,

ક્યાં મેઘમાળ વિણ વીજળી અન્ય સ્થાને?



જે બાણ રામ કદિ યે કરતા ન દૂરે,

તે બાણ દક્ષિણ કરે ચમકી રહ્યું છે;

છાતી વિશાલ, દૃઢ છે કવચે કસેલી -

જેની દરેક કડી સૂર્યથી ખેલ ખેલે.



કો છેક મસ્ત વનમાં ફરનાર ગેંડો,

જેનો શિકાર શત તીર વતી થયેલો;

ઉચ્ચંડ તેની લટકી રહી ઢાલ પીઠે,

જ્યાં પંચ તારક સમા ઝબકે ફળાં છે.



ભાલે ત્રિપુંડ્ર્ વિભૂતિ તણું છે કરેલું,

છે ઓષ્ઠની ઉપર નૂતન ગાઢ મૂછો;






કલાપીનો કેકારવ/૩૩૧

